
Sanzberro kontseilariak EHNE sindikatuaren batzorde berriari harrera egin dio
Bileran departamentuaren hainbat ekimen berrikusi dituzte, Nafarroako Kanaleko nekazarientzako laguntzak, adibidez
2009ko apirilak 15, asteazkena.  Nafarroako Gobernuko Landa Garapeneko eta Ingurumeneko kontseilari Begoña Sanzberro Iturririak Euskal Herriko Nekazarien Elkartasuna sindikatuko batzorde berria hartu du gaur bulegoan. Batzorde berri hori martxoaren 14an aukeratu zuten, Iruñan, elkartearen bosgarren biltzarrean.
Aurkezpen ofizial gisa egin duten bileran egon dira, kontseilariaz gain, departamentuko hiru zuzendari nagusiak: Ignacio Guembe Cervera (Nekazaritza eta Abeltzaintza), Jesús María Echeverría Azcona (Landa Garapena) y Andrés Eciolaza Carballo (Ingurumena eta Ura). EHNEko ordezkaritzako buru gisa Fermin Irigarai Gil, sindikatuko presidente berria, bertaratu da. 
Bileran hitz egin dute esne sektoreaz, kontseilu arautzaileez eta nekazaritza eta ingurumeneko laguntzez, besteak beste. Sindikatuko batzorde berriari departamentuak orain dela gutxi abian jarritako ekimen bat interesatu zaio: Nafarroako Kanaleko nekazariek lursailetan ureztaketa sistemak jartzeko jasoko dituzten diru-laguntzak. 
Nekazarientzako laguntzak 
  Nafarroako Kanaleko eremu ureztagarriko lanak amaituko dira lursailetan ureztaketa instalazioak jartzen dituztenean. Horretarako, nekazariek 3.000-5.000 euro inbertitu beharko dituzte hektarea bakoitzeko, jartzen duten ureztaketa sistemaren arabera. Landa Garapeneko eta Ingurumeneko departamentuak hainbat diru-laguntza emango ditu, %30 eta %55 bitartekoak (urtean 9 milioi). Gainerakoa nekazariek jarri beharko dute. Nafarroako nekazaritza elikagaien sektorearen etorkizunerako inbertsio estrategikoetako bat denez, Nafarroako Gobernuak neurri berri batzuk hartu ditu orain dela gutxi.
  Hasteko, ureztatzaileek ureztaketa instalazioak jartze aldera diru-laguntzak jasotzeko daukaten epea hiru urtera luzatu dute. Orain arte, inbertsioak lursaila ureztatzen hasi eta bi urtera egin behar ziren, gehienez. Epe berriak atzeraeragina izango du, bi urteko epe hori bukatu zaienentzat. Berritasun gisa, hiru urteko epea izango dute, baita ere, alboko lursailak eskuratu eta ureztaketa unitatea handitu nahi duten nekazariek. Guztiek, beraz, hiru urteko epea daukate.
  Aldi berean, Riegos de Navarra SA enpresari eskumena eman diote lursailetako instalazioen sustatzaile izan dadin. Beraz, Riegos de Navarra sozietateak kontratatuko ditu obrak, nekazarien izenean. Era horretan, nekazariek ez dute aurreratu edo finantzatu behar Landa Garapen eta Ingurumen departamentuaren diru-laguntzatik dagokien partea, diru-laguntza hori kobratzeko eskubidea Riegos de Navarra enpresari emango baitiote.
  Aurreikusi dute, baita ere, Riegos de Navarra SA nekazarien abal emaile izatea finantza erakundeen aurrean, behin Ekonomia eta Ogasun departamentuak ahalduntzen duenean. Sozietate publiko horrek bermatu ahal izango du nekazariek diru-laguntzaz apartekoa ordaintzeko eskatzen duen maileguaren %50, gehienez.
  Azkenik, Landa Garapen eta Ingurumen departamentua Nafarroan kreditu ildo berri bat jartzeko lanean ari da Ingurumen, Landa Eremu eta Itsas Ministerioarekin eta Kreditu Ofizialeko Institutuarekin (KOI). Helburua da lursailetan ekipamenduak jartzeko inbertsioak KOIren bitartez finantzatzea, amortizazio epe luzeekin (30 urte) eta gabealdi abantailatsuekin. Kreditu ildo hori 2010ean martxan egongo da, seguru asko, orduan berrituko baitute hitzarmena Ingurumen, Landa Eremu eta Itsas Ministerioak eta KOIk.(






( Oharra: navarra.es web guneko albisteen atalean prentsa-ohar honi buruzko argazki bat dago.

